
Date  - 14/10/2026 Time - 7:30 -7:40 Hrs  

 

AKASHVANI AIZAWL 

REGIONAL  NEWS BULLETIN 

HEADLINES (MORNING) 

 

1.  Union Minister of State for DoNER Dr. Sukanta Majumdar 

chuan hmarchhak state thenkhat India ram average, 79.5% 

aia an Credit-Deposit ratio a tlem vek chu veiawm tih sawiin 

nasa taka tan lak zual a ngai a ti. 

 

 

2.   DoNER Secretary Pu Srinivas Katikithala chuan Mizorama 

sawhthing chingtuten man man zawk leh zau zawka an 

sawhthing thar an hralh theihna turin DoNER chuan Mizo 

Ginger Mission kaltlangin hma a lak mek thu a sawi. 

 

 

3.  Kumin January leh August inkarah khualzin nuai 6.7 in 

Mizoram an tlawh a, kum dang nena khaikhinin 51% zetin 

an pung. 

 

 

4.  Union Minister of State for Information and 

Broadcasting and Parliamentary Affairs, Dr L. 

Murugan chuan nimin khan Prime Minister hnenah  

Minister leh Rajya Sabha member a nihna atanga 

banna a thehlut. 
 

 

<><><> 

UNION MoS FOR DoNER 

 

Union Minister of State for DoNER Dr. Sukanta Majumdar 

chuan hmarchhak state thenkhat India ram average, 79.5% aia an 

Credit-Deposit ratio a tlem vek chu veiawm tih sawiin nasa taka 

tan lak zual a ngai a ti. 

 

“North East Bankers Conclave 3.0” kharna Mizoram 

University Auditorium-a neih a hmanpuina ah he thu hi sawiin 

Dr. Sukanta Majumdar chuan Manipur leh Assam tih lovah chuan 

India hmarchhak state dangte chu India ram average, 79.5% aia 

an Credit-Deposit ratio a tlem vek chu veiawm a tih thu a sawi a, 

State tinte theihna haichhuah chu thil pawimawh tak a nih thu a 

sawi. 

 

Minister chuan hmarchhak state chu agriculture, tourism, 

kutkawih eizawnna leh hmasawnna ruhrel din kawngah hma an 

sawn nasat thu sawiin Bank te chuan hmun kilkhawr zawkah 

mipui harsa khaichhuak turin a chah a, Central leh State Scheme-

te rang zawka kalpui a nih theih nana tan la zel turin a sawm a ni. 

 

Union Minister chuan Bankers Conclave an neih avangin 

hmasawnna hrang hrang hmuh tur a awm tawh tih sawiin bank 

thar 131 hawn a nih bakah ATM 126 hun thar a nih tawh thu leh 

bank nei ngai lo khua 6905-ah te bank hawn a nih tak thu a sawi 

a, amaherawhchu khaw 2574 ngawtah bank hawn a la nih loh thu 

sawiin hengte hi kalkawng harsatna avanga-te, VSAT leh fibre 

connectivity that tawk loh avang-te bakah building mumal awm 

loh avangte a nih thu a sawi bawk. 

 

Minister chuan Mizoram tan sawrkar laipuiin hmasawnna 

atan kumin September ni 30 thleng khan scheme hrang hrang 

atangin cheng vbc 1340 hu project siam a ni tawh a ti bawk. 

 

<><><> 

GOVERNOR 

 

Larsap General (Rtd) Vijay Kumar Singh a’n zirna leh 

infiamna chu kalkawp tir a tul tih sawiin thiamna bik nei 

naupangten hma an sawn zual theih nan enkawlna tha an dawn a 

pawimawh thu a sawi. 

 

Nimin khan khan 65th Subroto Cup 2026 Junior Gilrs (U-

17) a pahnihna dinhmun hauhtu Mizoram NCC U-17 Girls 

Football Team, Springfield Higher Secondary School, Aizawlte 

chuan Lok Bhavan-a Durbar Hall ah Larsap hi an hmu a, Larsap 

chuan lawmpuina thilpek hlanin Champion dinhmun hauh lo 

mahse hnual nan hmang lova mahni theuh intiphura, hlawhtlinna 

nasa zawk chang tura tanlak nana hmang turin a fuih a. NCC chu 

nungchang siam thatna, theihna tihpunna leh ngaihtuahna dik tuh 

nana duan a nih thu sawiin, NCC atanga an thil zirte chuan an 

thiamnate a tuaihnum dawn thu leh huaisennate pein an hma hun 

atana a puih dawn thu a sawi a. NCC cadet-te chu midangte tana 

entawn tlak ni tur leh mahni inthununna nei turte, midangte zaha 

khawtlang tana tangkai nih tum turtein a fuih a. Nu leh pa, 

coaching staff, zirtirtu, zirna in leh NCC official-te thlawpna 

fakawm a tih thu a sawi a. Infiamna chuan remchanna tam tak a 

siam thu leh huang zauhna tur a la ngah thu sawiin, tunhnaia neih 

zawh tak Asian Games-ah India hmeichhiate an chet that thu leh 

ram tana hlawhtlinna an hawn chu chhuanawm a tih thu a sawi a. 

Kalkhawmte chu an hmalam huna chona awmte tha taka 

hmachhawn thei tura theihtawp chhuah turin a chah a ni. 

 

 

<><><> 

DoNER SECRETARY VISITS CHAMPHAI 

 

DoNER Secretary Pu Srinivas Katikithala chuan Mizorama 

sawhthing chingtuten man man zawk leh zau zawka an sawhthing 

thar an hralh theihna turin DoNER chuan Mizo Ginger Mission 

kaltlangin hma a lak mek thu a sawi. 

 

DoNER Secretary nimin khan Champhai tlawhin Zotlang 

YMA Hall-a Sustainable Cultivation and Post Harvest 

Management of Mizo Ginger training neihah sawhthing chingtute 

nen an inkawm a, Mizo sawhthing that zia sawiin sawhthing 

chingtuten man man zawk leh zau zawka an sawhthing thar an 

hralh theihna turin DoNER chuan Mizo Ginger Mission 

kaltlangin hma a lak mek thu a sawi a. DoNER Sr. Economic 

Adviser Pu Nilambuj Sharan pawhin Ginger Mission a hlawhtlin 

ngei theihna turin DoNER leh state sawrkar chuan theihtawp an 

chhuah dawn tih a sawi.  

 

DoNER Secretary chuan Hnahsin Kut-a stall hrang hrangte 

tlawhin Hnahsin Kut Xplosion event a hmanpui  a. Hemi hnu hian 

Circuit House-ah DC Office huaihawtin cultural programme 

hman a ni bawk. 

 

 

<><><> 

OPEN HEART SURGERY 

 

Sri Ramachandra Institute of Higher Education & Research 

Institute (Deemed University) chuan Mizoram atanga damlo mi 8 

lung zai ngai chu CSR kaltlangin a thlawnin an zai. 

 

Sri Ramachandra Institute of Higher Education & Research 

Cardiology Department hian thla hmasa khan ZMCH a Free 

Cardiology Camp neiin lung zai ngai an hmuh zinga a hmasa mi 8 

chu a thlawnin an zai sak dawn a, Kum 2024 khan a thlawna lung 

zaina hi lo buatsaih tawhin, hemi tum hian mi 33 an zai a; tun 

tumah hian mi 35 tal zai leh theih an inbeisei a ni. Lung zaina 

senso hi anmahni Sri Shankara Heart Foundation CSR fund leh 

Golden Card tangkawpin, damlo te tan kalna man bak senso 

awmlo tura hmalak a ni a; an haw lam senso thlengin tumsak an 

tum a ni. 

 

Health Minister Pi Lalrinpuii'n Mahni sum sen ngai loa 

Mizorama damlo mi retheite tana luangchhuak an awm chu 

lawmawm atih thu sawiin Ramachandra Institute of Medical 

Science, Chennai chungah lawmthu a sawi a ni. 

 

 

<><><> 

TOURIST FOOTFALL 

 

Kumin January leh August inkarah khualzin nuai 6.7 in 

Mizoram an tlawh a, kum dang nena khaikhinin 51% zetin an 

pung. 

 

 Nimin khan Tourism Minister Pu Lalnghinglova Hmar 

chuan Aijal Club-ah thuthar thehdarhtute kawmin Kum 2024 leh 

2025 inkarah Mizorama khualzin lo lut 97% zetin an pung a ti a, 

Bairabi-Sairang Rel kawng hawn a nih atangin khualzin punna hi 

a nasa hle tih a sawi. 

 

Minister chuan Winter Festival chu December 15 atanga ni 

23 inkarah Aizawl Lammuala neih tura ruahman ani tiin Cultural 

programme hrang hrang bakah food leh craft fair te, community 

leh agro based tourism te an kalpui uar dawn a ti a, December 23 

a Christmas Parade neih tur pawh tualchhung leh state pawn 

atanga lo kal khualzin mite hipna tur pawimawh ber te zinga mi a 

ni dawn, a ti. 

 

Pu Lalnghinglova Hmar chuan kum 2023 atangin 

Mizoramah cheng vaibelchhe 680 hu tourism investment a awm 

tawh tiin project liantham khawihna cheng vaibelchhe zaruk 

chuang a tel a ti a. SASCI 2026-2027 hnuaiah project 5 thawhna 

tur cheng vaibelchhe 19.90 pawm tawh a ni tiin CSR atanga 

thawh tur project pahnih, cheng vaibelchhe 6.50 senna tur 

ruahman a ni, a ti bawk. 

 

Minister chuan Mizoram Tourism hmathlir tarlangin kum 

2030 ah kum tin tourist nuai 12 beisei ani ati a, kum 2047 ah 

tourist nuai 20 chuangin Mizoram an tlawh thei tawh tura beisei a 

ni tiin Khualzinte thlenna tur tha zawk; Culture, Adventure leh 

Nature tourism changtlung zawk leh Mizoram mipuiten tourism 

kaltlanga ei leh bar zawnna tha zawk an neih theih dan tur 

ruahmanna te chu an hmachhawp zingah a tel a ti bawk. 

 

 

<><><> 

JAN SEVA SE DESH SEVA : LAKHPATI DIDI  

 

Sawrkar laipuiin hmeichhiaten kum 1 a cheng nuai 1 an lak 

luh theihna tura tanpuina a siam, Lakhpati Didi hnuaiah 

Mizoramah hmeichhia 20,998 an awm. 

 

Lakhpati Didi tih hi kum khata cheng nuai 1 la lut tling 

hmeichhia sawina a ni a, kum 2023 August ni 15 khan sorkar 

laipui chuan ram chhunga hmeichhiate chawikan nan leh kum 1 a 

cheng nuai 1 an lak luh ve theihna turin he scheme hi a kalpui tan 

a. He hmalakna hi DAY-NRLM hnuaia kalpui niin, self-help 

group (SHG)-a hmeichhia te chu eizawnna an neih theih nan 

kawng hrang hrang- thlai chin, ran vulh, puan thui leh kut 

themthiamna lam kawhhmuh thin an ni.    

 

Kan correspondent report ngaithla ang : 

 

Voice cast : Tun dinhmunah Mizoram State Rural Livelihoods 

Mission (MzSRLM) hnuaiah Lakhpati Didi  20,998 an awm mek 

a, Mizoram sorkar chuan Lakhpati didi tam zawk an lo awm theih 

nan district hrang hrangah inzirtirna leh inhrilhhriatna a 

buatsaih thin a ni. 

 

<><><> 

AIR NEWS ON SOCIAL MEDIA 

 

Chanchinthar hi Akashvani Aizawl atanga puan a ni a. AIR 

News Aizawl Youtube Channel, All India Radio News Aizawl 

Facebook page leh newsonair.gov.in ah te chanchinthar hi 

ngaihthlak leh chhiar theih a dah a ni. 

 

Vawiin chawhnu dar 2 leh a chanve-ah Chanchinthar puan 

leh a ni ang. 

 

<><><> 

TOURISM MINISTER 

 

Tourism Minister Pu Lalnghinglova Hmar in Mizoram chu 

India Thlasik khawpui (winter capital of India) a siam turin hma a 

la chhunzawm mek tih sawiin, Christmas hunpui laia Mizoram 

tlawh turin khualzinte a sawm. 

 

Nimin tlaia Aijal Club-a Mizoram chhung leh pawna thuthar 

thehdarhtute a kawmnaah he thu hi sawiin, Tourism Minister 

chuan Mizoram chu winter capital of India a siam nakkum 

January thla thleng kut hrang hrang duan a nih thu a sawi a.  

Hnahsin Kut chu Champhaiah hman mek a ni tih sawiin, 

November ni 11 atanga ni 13 thleng Leitlangpui Music Festival 

chu Serkawn, Lungleiah neih a nih leh dawn a ti a. Tourism Dept. 

buatsaih kutpui ber Winter Festival chu December ni 15 atanga ni 

23 thleng Lammualah neih a ni dawn tiy sawiin, Winter Festival 

hnuaiah hian Tlaizawng Paradise Festival chu December ni 17 leh 

18-ah Phuaibuang-ah neih a ni ang a, December ni 23-ah 

naupangte pualin Aizawl khawpui chhungah Christmas parade 

neih a ni dawn a ti a, December 31-ah Sakawrhmuituai tlangah a 

huhova ni tla thlirhona hun buatsaih a ni leh dawn tih sawiin, 

Sakawrhmuituai tlang chu India rama Ni tla mawina ber ni-a a 

hriat thu a sawi a. Nakkum January ni 2 khian Darzo khuaah 

hmanlai atanga an lo tih thin, Chepa Nunchan entirna hun hman a 

nih tur thu a sawi bawk. 

 

Thuthar thehdarhtute zawhna chhangin, Tourism Minister 

chuan  Mizorama rawn zin tura India khua leh tui ten ILP an 

mamawh thu leh ram dang atanga rawn zin tur ten PAP 

(Protected Area Permit) an mamawh thin thu sawiin, ILP-ah 

chuan harsatna a awm tam lo a, foreigner tana phut PAP permit 

chu an thuneihna piah lam a nih avangin harsatna tawk an awm 

tih an hria a. Hemi chungchangah hian hma an la  mek a, Winter 

Festival Chairman Chief Minister Pu Lalduhoma chuan Winter 

Fest hunlai chuan PAP chu inthlahdul turin thuneitute hnenah a 

ngen tih a sawi a ni. 

 

<><><> 

UNION MINISTER RESIGNED 

  

Union Minister of State for Information and 

Broadcasting and Parliamentary Affairs, Dr L. Murugan 

chuan nimin khan Prime Minister hnenah  Minister leh 

Rajya Sabha member a nihna atanga banna a thehlut. 

Prime Minister Modia hnenah a lehkha thawnah hian 

Dr.L.Murugan-a chuan nitin inhlawhfa  fapa atanga Union 

Council of Minister a ni thei chu a tan thil ropui tak anih 

thu a sawi. Chanchinbumite zawhna chhangin 

Dr.Murugan-a chuan a lehkhaah hian politics bulthuta let 

leh a duh thu sawiin Tamil Nadu-a BJP ti chak tura a hun 

zawng zawng hman a duh thu a sawi a ni.  

 

<><><> 

PM MODI & CANADA PM 

 

 Prime Minister Narendra Modia leh Canadian PM 

Mark Carney te chuan thawhdunna tha zawk nei turin 

inremna an siam.Hruaitu pahnihte hian Strategic 

Partnership an neihna hrang hrangah rahchhuah tha tak 

neih tuma hmalak nise an ti a. Sumdawnna, energy, 

technology, venhimna leh mipuite in pawhna kawngahte 

tha zawka thawhdun an remti a ni. Prime Minister Modia 

leh PM Carney te hi nimin khan telephone hmanga inbiain 

thil pawimawh hrang hrang an sawidun a ni.  

 

<><><> 

 


